
      Marie Takvam

      Dikt i samling

      Gyldendal

   
      Dåp under sju stjerner 1952

   
      Dåp under sju stjerner

      
         
            Eg vil ta på meg den kvite kjolen

            i kveld når sivet er svarte skuggar,

            svarte skuggar langs vatnet.

            Sju stjerner kveikjest til altarlys.

            Dei skin over bylgjene den store stunda.

            Eitt lys for kvar av dei sju synder.

            Det første skal kveikjast for acedia.

            Når stunda kjem, stig eg ut gjennom sivet

            dit bylgjene går fritt

            og lyset tendrast for superbia.

            Bringa mi skal kysse vatnet

            gjennom den kvite silken

            når eg timjar strålane for invidia.

            Bylgjene skal vogge kring håret mitt

            og over augo mine

            under stjerna for ira.

            Eg skimtar tre andre lys

            gjennom bylgja

            når eg ser opp or djupet.

            Dei ser ned til meg

            og underet skjer

            at eg vert eitt med vatnet.

            Eitt med vatnet, og skild frå jorda.

            Eit nake menneske under

            den kvite silken.

            Gjennom vatnet, og over jorda

            strålar stjernelyset.

         

      

   
      Kva ynskjer du?

      
         
            All denne siklande, skitne snøen

            med brune bekkjefar

            er teiknet du bad om.

            Teiknet du bad om då du

            banna kulden og mørkret.

            Kvi strekkjer du ikkje armane mot lyset?

            I dag er det gull i vindaugo

            på gråe leigegardar.

            Kvi strekkjer du ikkje armane mot lyset

            og takkar?

            Bannar du lyset

            som syner at andletet ditt er grått og gamalt?

            Bannar du varmen

            fordi hjarta ditt ikkje toler varme?

            Bannar du våren

            fordi det var ein annan vår du såg i vinter?

            Din vår.

            Din vår som aldri var –

            og aldri kjem att.

         

      

   
      Sjømannskona syng

      
         
            Han er langt borte.

            Og du er nær.

            Eg må ikkje, vil ikkje

            få deg kjær.

            Han står og ser

            mot den kalde bylgje

            som varme tankar

            sku fylgje.

            Einsam går han der

            på si vakt

            og kviskrar eit lovnadsord

            eg har sagt.

            Han er langt borte,

            du er så nær.

            Eg må ikkje, må ikkje

            få deg kjær!

         

      

   
      Eventyret

      
         
            Kom og fortel meg eit eventyr

            om døden og dødens land!

            Sei meg kvar alle dei døde dansar

            og sei meg: Kven spelar åt deim?

            Tal ikkje til meg om livet

            og livsens land.

            For livet kan reknast ut

            og merkjast med nummer,

            godt eller bra eller ringt.

            Døden er det store eventyret.

            Det einaste som er att.

         

      

   
      Framtid

      
         
            Ser du ordet

            skrive med eld

            mot skoddehav?

            Ei djevlehand skreiv det i kveld

            bokstav for bokstav.

            Høyrer du ordet

            som svepeslag mot sviande hud?

            Det er verda sitt andedrag.

            På kne for ein væpna gud.

            Tei med det ordet!

            Eg vil bli mor.

            Born vil eg føde.

            Framtid er verda sitt ord

            for våpen og døde.

         

      

   
      Gjev du får liv

      
         
            Gjev du får liv

            ved vårt første møte,

            veks opp av vår kjærleiks jord.

            Du vert vakker

            som ein morgon

            om du får liv i vår første natt.

            Vakker som den første morgonen.

            Andletet ditt

            vert som lyset

            og natta angar i håret ditt.

            Kven kan tru at du

            er vår dotter?

            Augo dine gøymer glansen

            frå Nordstjerna.

            Føtene dine vert rappe

            som alle tankane vi har sendt

            over havet.

            Det vert underleg å sjå deg

            som eit barn

            mellom andre born –.

         

      

   
      Tung lagnad

      
         
            Det einaste livet let henne eige

            er sviande sår etter slag.

            Av lagnaden fekk ho lukka i leige.

            Lukka vart borte ein dag.

            Sviken og slegen og maktlaus i straumen,

            veit ikkje kvar ho går.

            Når ingen kan sjå henne låner ho draumen

            og sveiper omkring sine sår.

         

      

   
      Kom imot kveld

      
         
            Kom imot kveld

            gjennom Sundre-skaret –

            fram imot vide bygda.

            Kom så langt;

            men stig ikkje ned –

            gå ikkje inn mellom

            låge hus.

            Snu dit du kom frå

            – eit minne rikare –.

            Eit minne om noko

            du kunne vinne;

            men snudde ifrå

            fordi du var rik nok.

            Og biletet av bygda

            har du ikkje krasa.

         

      

   
      Fest

      
         
            Bordet mitt er duka til fest.

            I kveld skal eg vere min eigen gjest.

            Elden på peisen brakar og kvin.

            Lyset blakrar mot perlande vin.

            Silkegardinet viftar og vinkar.

            Blomane raudnar og vinen minkar.

            – – –

            Brått høyrer eg skuggane rasle.

            Langs veggene ser eg deim tasle.

            Hopar som flokkar seg saman og rømer.

            Skuggeskrik som bed og dømer.

            Håse skrik ifrå svoltne, små,

            tiggande, stelande alt dei kan nå.

            Skugge-mødrar, hostande, hinkande,

            tomhendte, bøygde og stinkande.

            Det skrell i golv som i frosen jord.

            Eg sit åleine ved fest-duka bord.

            Eit andlet grin ifrå speglande sølv.

            Då skrik eg i redsle på hjelp – mot meg sjølv.

         

      

   
      Gatesteinen syng

      
         
            Kvite skor som dansar over meg.

            Vakre, lette føter.

            Eg veit ikkje kvar dei går.

            Eg veit ikkje kven dei møter.

            Eg er berre ein stein.

            Svarte skor som stegar over meg.

            Trøytte, tyngjande steg.

            Eg spør ikkje kvar dei går.

            Kvar har vel nok med seg

            og eg er berre ein stein …

         

      

   
      Prøv deg sjølv

      
         
            Klandrar du tenaren din

            fordi han stoggar

            og speglar seg

            i bekken som renn gjennom åkeren?

            Bøyg deg, og spegle deg sjølv!

            Dømer du herren din

            fordi nevane hans

            fell tungt mot bordet?

            Hugs at dine nevar er lettare!

            Mistrur du grannen

            fordi han byggjer

            høge gjerde?

            Pass betre på geitene dine!

         

      

   
      Salme

      
         
            Syng om ein mann som eiger ei sjel!

            – Ei levande, heilag sjel

            i ein mann av kjøt og blod –.

            Kall honom trugen og god.

            Syng om to sjeler som eig ei verd

            av uendeleg tidlaus fred.

            Lat songen berast av alle vindar

            og æveleg vare ved!

         

      

   
      Hender

      
         
            Kvite var hendene mine

            med tusen arr etter ugjorde verk,

            før natta du strauk deim med dine

            og vermde meg sterk.

            Strauk blod til fingrane bleike

            og sa meg kva livet krev.

            Kviskra at hendene veike

            kan verte nevar som gjev.

         

      

   
      Eg vil møte deg

      
         
            Eg vil møte deg under ein hassel

            med neter som enno er kvite.

            Eg vil møte deg ved åkeren

            som skyt aks i natt.

            Hjarta mitt vil eg rive ut

            så du kan sjå at det er raudt,

            at det har banka i einsame netter.

            Det er kaldt der du står.

            Is og hav møtest for augo dine.

            Mine bryst er ikkje som is

            når du er havet.

            Mine bryst er kvite,

            kvite neter som hausten skal fylle.

            Og under hendene dine

            skal tunge aks bylgje på åkeren.

         

      

   
      Det djupaste knefall

      
         
            Eg vil danse.

            Eg vil danse for deg

            i skinet frå natt-lampen.

            Kjolen løyser du av meg

            og håret skal falle fritt.

            Eg vil danse ein ung dans

            etter songen inne i meg

            og til tonane frå spana strenger.

            Du skal vere nær.

            Du skal falle på kne

            ved føtene mine.

            Du skal liggje på kne

            i halvlyset,

            lenge.

            Ein mann på kne

            for ei dansande kvinne:

            Det djupaste av alle knefall –

            og det vonfullaste.

         

      

   
      Nattleg dans

      
         
            I stova vår veks eit hibiscustre:

            Hibiscus rosa sinensis.

            Eg batt ein krans av dei

            logande blomar

            som brenner ut på ei natt.

            Eg batt ein krans av hibiscus-blomar

            og la om håret mitt.

            Då høyrde eg song ifrå palmestranda

            der mørke kvinner dansa.

            Det brusa ein song gjennom stova vår

            – med gitar-akkompagnement –.

            Eg prøvde takta med foten min

            og blomane brann ut i natta.

         

      

   
      Eit trufast tre

      
         
            Hibiscus-treet vil ikkje bløme

            før du kjem att.

            Eg har talt mange knuppar;

            men alle har falle av.

            Blada er grøne. Det står

            og ventar.

            Kvifor vil det bløme

            einast for deg?

            Er det fordi du hugsar det

            når blomane har falle,

            fordi du har stelt for det

            i vintermørkret?

            Hibiscus-treet er eit trufast tre.

            Eg vil samle alle knuppane

            og gøyme dei under puta mi.

         

      

   
      Eg meint’ ikkje slik

      
         
            Eg har hoppa lett

            over våte svad,

            minnest eg rett.

            Men ikkje i dag,

            berre dei dagane eg var glad.

            Eg kan sovne i mosen

            når dagen lid

            og kvile meg ut.

            Men ikkje nå

            sjølv om det alt er nattetid.

            Og bad eg om einsemd

            når du låg varm

            ved sida mi,

            så meint’ eg kje slik:

            Eg kan ikkje nå deg med utstrekt arm!

         

      

   
      Var eg ei klokke

      
         
            Kvifor er jorda så stor

            at du kan vere langt borte?

            Kvi er dagane endelause

            når eg ikkje treng deim?

            Kvifor er halsen min mjuk og varm

            når du må vere i kulden?

            Og eg må gå mellom menneskja

            og du går ikkje ved sida mi?

            Var eg ei klokke, ville eg stogge –

            stogge frå alt dette meiningslause.

            Når jorda var lita att og dagane stutte,

            når du greip om dei spana fjørene,

            ville eg vakne att.

         

      

   
      Det ligg eit hav imellom oss

      
         
            Det ligg eit hav imellom oss,

            mellom deg og meg.

            Det ligg eit hav mellom

            bringa di og mine bryst.

            Men augo set kvarandre stemne på polstjerna

            og hjarto kan møtast over bylgjene.

            Og vinn du over havet

            så er eg løna di

            og varme hender

            kan leite over mjuk hud.

            Men møtet mellom hjarto

            over havet er det heilage.

         

      

   
      Regnver i byen

      
         
            Kom og gå ved sida mi

            gjennom regnvåte byen.

            Vi skal trø på skinande gater

            der blodraudt reklamelys

            speglar seg i søla som flyt over asfalten.

            Kom lat oss to gå saman

            og møte andleta

            som stirer så underleg i regnlyset.

            Vi skal berre gå

            og kjenne regnet som silar

            langs oljekleda.

            Vi skal vasse i blodraud søle

            med andleta lyfte

            og bere vår eiga verd med oss

            gjennom regnnatta.

